
JOCHANAN PAMBAPTIS




***





menawa, sarèhné Jusup iku tukang kaju, ija
diadjari nukang.

Gusti Jésus minḍak-minḍak agengé nganti
dadi wong diwasa kaja wong-wong lijané.
Ora tau Pandjenengané ngrèmèhaké sepepaḍané wong.

Mung ana saprakara kang ora paḍa karo
salumrahé wong, jaiku Pandjenengané ora
tau nindakaké piala.

Gusti Jésus iku ing sadéngaha prakara paḍa
karo manusa lija-lijané, kedjaba dosané.


JOCHANAN PAMBAPTIS
 
WIS TELUNG puluh taun kepungkur,
wiwit nalika Malaékat  Djabraèl
nḍawuhaké pawarta kabungahan, kang kapisan marang Zacharjah lan kang kapindo marang Marjam.

Nalika semono miturut ḍawuhé Gusti
Allah, Jochanan lair ana ing salah sawidjining panggonan ing pagunungan ing
tanah Jahuda, lan sawetara sasi manèh
Gusti Jésus mijos ing kandang Bètlechèm.

Lelakon iku mau saiki wis ana telung puluh
taun kepungkur. Sapa sing isih ngéling-éling
lelakon mau? Sapa sing isih ngutjap ngrasani
garwané imam sepuh sing mbabar putra
kakung? Utawa anaké tukang kaju ing Nasarèt?

Sing akèh-akèh wis paḍa lali lan sing bijèn
kerep ngrasani, wis paḍa meneng karepé
ḍéwé; lelakon sing bijèn dadi potjapané wong
akèh, saiki wis kesilep.

KOTJAPA .... ana tembang rawat-rawat
udjaré bakul sambiwara, miturut gotèké
wong akèh: „Lah saiki ana wong madeg nabi,
sing ngunḍangaké patobat ana ing pinggiré
kali Jardèn. Pangandikané bola-bali: Paḍa
mratobata, marga kratoné swarga wus tjeḍak!”

Pawarta mau ndjalari wong pirang-pirang
paḍa irid-iridan marani panggonané nabi
anjar mau, perlu arep weruh lan arep ngrungokaké.

Udjaré sawenèh: Wong iku nabi!” Ana kang
sumambung: „Bokmenawa nabi Élijah sing
rawuh manèh!” Tjritané sing paḍa weruh,
nabi mau pangagemané pasadja banget, kang
kagawé mung wula unta, sarta ing lambungé
apaningset walulang. Déné kang kaḍahar
mung walang lan madu alas. Piwulang sing
digelaraké mung nudju marang patobat,
wong-wong sing ngrungokaké pada diélingaké mungguh ing dosané, paḍa dipituturi
supaja mratobat lan ninggal sakèhing panggawéné kang ala. Jèn wis paḍa mratobat,
bandjur dibaptis ana ing kali Jardèn. Kajadéné
reregeding awaké katut ing ilining banju,
mengkono uga njawané ija karesikan saka ing
kanadjisané. Baptis iku mau, kang katindakaké sarana diselulupaké ing banju, tumrapé
wong sing paḍa nggetuni dosané lan mratobat,
minangka tanda tjap jèn Gusti Allah wis
kepareng ngapunten dosané. Kedjaba iku
sing katon murgan ana ing piwulangé nalika
semono, jaiku: nabi mau tansah ngunḍangaké
pawarta bab rawuhé Sang Mesih, kang
tumuli bakal manggihi umat kagungané.

Ana sawenèh kang kanḍa jèn nabi anjar
putrané imam Zacharjah karo kang garwa
Élisabèt, namané Jochanan. Lan marga saka enggoné tansah mbaptisi wong, namané
katelah Jochanan Pambaptis. 

Lelakon iku mau pantjèn kalebu élok. Wis
400 taun lawasé ing tanah Israèl ora ana nabi.
Dumadakan saiki ana utusané Pangéran,
timbulé saka ing ara-ara samun. Mangka
sing digelaraké iku prakara sing banget
nengsemaké: „Sang Mesih tumuli rawuh!”

Wah, méndahana jèn kelakon temenan kaja
sing diwulangaké iku! Djaman semono kena
diarani djaman sing peteng kanggoné bangsa
Israèl. Sasurudé radja Héroḍès Agung, kang
gumanti madeg nata putrané kang asma
Archelaus, nanging dilungsur saka ing kaprabon déning kaisar ing Rum. Nanging saiki,
kaanané negara saja mundak kisruh. Tanah
Jahudi saiki dierèhaké déning para bupati
Rum, sing paḍa ora disenengi déning kawulané, kajata: Pontius Pilatus, salah sidjining
bupati sing banget digetingi bangsa Jahudi ...
Wah, kapinudjon ing mangsané temenan,
saupama saiki Sang Mesih rawuh, bandjur
ngluwari bangsané. Wis mesṭi bangsa Jahudi
bakal gumrégah sabaja-pati nḍèrèkaké tindaké
Sang Mesih nggempur mungsuhé. Jèn mengkono bangsa lan tanah Israèl bakal merdika
manèh, kaja ing nalika djaman kuna .... Wah, méndahana jèn kelakon temenan!

Ing sawrataning tanah sabangsa kabèh paḍa
geter lan ngeres, bareng ngrungu panguwuh-uwuhé Jochanan Pambaptis ana ing sapinggiré kali Jardèn, mengkéné: „Paḍa mratobata,
marga kratoné swarga wus tjeḍak!”

Saka ing kéblat papat lakuné wong-wong
ndlidir marani panggonané Jochanan: wong
tani saka ing laladan Judéa, para pangon saka
ing imbangé kali Jardèn, lan para wong misaja
iwak saka tanah Galiléa, djuru mupu béja,
pradjurit, para Farisi lan para Saduki, wong
tjilik dalah para panggéḍé ....

DELENGEN ta Jochanan Pambaptis kaé, kaé, ing sapinggiré kali! Delengen kaé, tingalé mantjereng mirsani wong golongan, astané diatjungaké kaja arep élik-élik, lan rungokna swarané, sora lan adreng pangungsedé: „Mratobata, tobata saka ing pialamu! .. Wadungé wus tumèmpèl ing poké wit, lan 

